
Малая радзіма





Запакулле. Дом бацькоўскі. Воля.


Маладзенькіх яблынь частакол.


Тут сусед, хахол, Шаўчэнка Коля


Топіць лазню ды пільнуе пчол.





Не суняць тугі і хвалявання,


Калі ў клямцы звякае замок...


Хто мяне разбудзіць на світанні?


Хто намые бульбы ў чыгунак.





Тут не мулка на жалезным ложку


Прыдрамнуць у цішыні вякоў.


Дбайна пчолы жоўтую абножку


Валакуць з духмяных дзьмухаўцоў.





Зойдуць пасля лазні маладухі,


Соты ў місе выстаўлю на стол,


Нацаджу з біклагі медавухі,


Госцям келіх паднясе хахол.





Радаўніца божая настане...


Вёска йдзе на могілкі са мной.


З душамі нябожчыкаў спатканне


Мне заменіць шчасце і спакой.          

Бялынічы – 


найлепшы кут зямлі...





Тэкст гімна Бялынічаў, зацверджаны рашэннем райвыканкама ад 14 красавіка 2009 года





Легенда беларускай белай ночы,


Радзімы лебядзінае крыло --


Бялынічы, як Божай маці вочы, 


Праменяць цудадзейнае святло:


   


Святло алеі, як Герояў памяць,


Святло святых царкоўных купалоў,


Святло дамоў над жытнімі палямі,


Святло усмешак шчырых землякоў.





Тут змагары прайшлі шляхі-дарогі,


Авеяныя славай даўніны,


Да міру і да свята Перамогі


Праз полымя бязлітаснай вайны.





Шануюць родны край бялынічане --


І квецень вуліц, і Друці разліў,


І простых слоў высокае гучанне:


Бялынічы – найлепшы кут зямлі:

Дрыгавічы





Не патанулі ў зманлівай дрыгве


Варожай не скарыліся навале...


Дрыгавічы, наш род яшчэ жыве,


Гуляюць лодкі па дняпроўскай хвалі. 





Радзімічам і крывічам – паклон.


Народнасць беларуская вякамі


Не прызнае няволю і палон


І моцная цярпеннем і сябрамі.





Дзе б я ні быў – няхай пацвердзіць Друць --,


Заходжу ў хаты з радасцю вясёлкі,


Бо ў кожнай вёсцы родзічы жывуць:


Сасноўскія, Грыбайлы, Асіпёнкі.





Рукамі іхнімі куецца дабрабыт,


Дзе некалі раскарчаваны ляды.


Этнічная супольнасць, як каляды,


Не адыходзіць з часам у нябыт.





Радня мая, нашчадкі, землякі,


Дрыгавічоў не кратайце курганы:


Тут,на высокім беразе ракі,


Былі калісьці продкі пахаваны.

Першая баразна





Чырвоны “Беларус” арэ на золку загон,


І плуг абаротны ў восем зайцоў бяжыць.


Шкада, што поля абрус юшкай халоднай блішчыць, 


Бязлітасна здвоеныя колы бярэ ў палон.





Лаецца ў поце збянтэжаны трактарыст –


Што за нешанцаванне ў першы вясенні дзень!?


Пад ім напята гудуць, як ліпеньскі авадзень,


Да трэску ў суставах конскія трыста сіл.





“З прыродай не зладзіш”, -- на твары аратага сум,


І ён быў гатовы ўжо лейцы стыхіі аддаць,


Як раптам заўважыў: стальная спяшаецца раць


Яму на падмогу, збіваючы з зорак расу.





Напяліся гулка бяскроўныя жылы трасоў,


І, крэкчучы, колы пакінулі пастку гразі спакваля.


Слязьмі адзіноты бяссільна блішчэла ралля –


Дажджом на яе не працёк  воблакаў парасон





Стомленым трактарам сонечны эліпс завяз


За даляглядам нябеснай сваёй баразны.


Турысты і госці, я рады бясконца за вас –


Кожнаму прэзентую нацюрморт беларускай вясны.

Маці





Задуменная, чуйная, слаўная..


Вечны клопат – дамашні агмень;


Толькі б дзеці раслі паслухмянымі,


Толькі б тата быў з імі штодзень.





Пазбягаеш у свеце заманлівых


І людзей, і мясцін, і прыгод,


Дабрыні ненапышлівым калівам


Беражэш і свой дом, і свой род.





Не зніжаеш па мерцы каштоўнасці


І жаночага лёсу цану,


Першацветам паводкавай лотаці


З году ў год аздабляеш вясну.





І крыніца гаючая мудрасці


Ад цябе пачынае выток:


Чаша шчырасці, келіх рупнасці


І няўлоўнага шчасця глыток.                       

Вайна ХХІ-га стагоддзя





Ні горада, ні вёскі, ні хаціны,


Кудысьці зніклі нават мурашы.


І некаму ўжо спраўляць радзіны,


Бо на Зямлі няма жывой душы.





Правадыры, забойцы, тэрарысты


Зраўняліся ў адзіным небыцці,


Наперадзе ў планеты – шлях імглісты,


Хоць невядома ёй – куды ісці?





І ці наступіць эра адраджэння?


І ці растануць горы леднікоў,


Каб аднавіць зямное прыцяжэнне


І попел змыць з сухіх мацерыкоў?





І тут, і там -- запасы ўзбраення,


За атамам паследаваў нейтрон,


І цар вайны са згоды пакалення


Паволі ўзбіраецца на трон.

Водар шчасця





Пад мянташкай “літоўка” спявае


І шапоча ў высокай траве –


Тут Айчына мая лугавая,


Тут паэзія вёскі жыве.





Не крыўдуйце, руплівыя пчолы,


За трывогу прабачце, чмялі:


Іван-чай ружавее наўкола,


Воддаль грэчкай бялеюць палі.





Шчодра сонейка лашчыць пракосы,


І пад віткі кладуцца стагі,


Дорыць рэчка туманы і росы,


Аздабляючы берагі.





Пожня вабная, нібы жанчына


З акіянам пяшчоты ў вачах;


На вякі захавала Айчына


Водар шчасця ў дзікіх лугах.

У тэатры імя Янкі Купалы





Тут народа духоўны экватар


І стваральніцтва творчы зеніт –


Наш Купалаўскі родны тэатр


Аздабляе і святы, і быт.





Рэжысёраў нястомная праца,


І артыстаў – за роляю роль –


Дазваляюць над буднямі ўзняцца


І адведаць жыццёвую соль.





Не пустуе глядзельная зала,


Калі сцэна аддадзена ім:


З намі гутарыць Янка Купала


Найцудоўнейшым словам сваім.





Будуць зноў пастаноўкі, прэм’еры,


І аб’яўлен аншлаг мімаходзь,


І душы расчыняюцца дзверы –


Калі ласка, мастацтва, заходзь!

Папараць-кветка





Не спыніць, не суняць, не стрыножыць –


Менш на ўдачу, а больш на бяду


Мяне мчыць па жыцця бездарожжы


Апантанасці дзікі табун.





Падуладны высокім нябёсам,


Ён маўклівы і верны, як цень:


Мо, таму над скапычаным лёсам


Сціпла папараць-кветка цвіце.





Я зрываю яе асцярожна


Загрубелай, халоднай рукой...


Не спыніць, не суняць, не стрыножыць


Што было і што будзе са мной.

Прыход зімы





Як жанчына, касметыкай-снегам


Камуфлюе маршчынкі зямля,


І прыйшла за мяцеліцай следам


У мой сад Яе Светласць Зіма.





Шэры заяц выкопвае лёжку,


Каб паглыбіцца ў мяккі сумёт.


Узнімаюся з цёплага ложку


Павітаць каралеўны прыход.





Футра белае зняўшы са стога,


Водар сена ў паветры лаўлю,


І здаецца да пуні дарога


Млечным шляхам, што ўпаў на Зямлю.

*   *   *





Дом пад ліпамі. Маці сівая.


Сцяг чырвоны сцяну атуліў:


Гэта бацькава памяць жывая,


Асвятляюць кумач медалі.


У пару залатога цвіцення


Не пустой уступае зямля:


Ёсць глыбокая праўда насення,


Ёсць нягучная песня мая.








11





� HYPERLINK  \l "Змест" ��( Назад�





Курапаткі





Поўны семак дзікіх траў


Стагавішча кошык,


Хто тут сёння разграбаў 


Пульхную парошу?





Хто наведваўся сюды,


Каб паміж стагамі


Зграбна крыжыкі-сляды


Павязаць шнурамі?





Разгадаем жа, сябры,


Мы узоры тыя:


Пацягнуліся шнуры


У кусты густыя.





Дзе іскрыцца яру схіл


Гронкамі каліны,


Птушкі, нібы карасі,


Вытыркнулі спіны.





Куст зусім як парасон


Маскіруе хаткі:


Тут хаваюцца ад соў


Ноччу курапаткі.





На світанні выйдуць зноў


Падкарміцца птушкі,


Абсталюем ля стагоў


Мы для іх кармушкі.





Будзем хлебам частаваць,


Зернем на  вячэру –


Дапаможам зімаваць


Курапаткам шэрым.

Блаславёны хлеб





Сігнал прымаюць кнопкі і педалі,


Пад бітэрамі мнуцца каласы,


І пасмамі капніцелі паслалі


Па ржэўніку густыя валасы.





І поле галавою арыштанта


Пастрыжанай, як водзіцца, “пад нуль”,


Схілілася пад сонцам вінавата


Пакорлівае, ціхае пакуль.





Асмужанае лёгкай пазалотай,


Аддадзенае ўборцы і сяўбе,


Яно спаўна аддзячыла за клопат,


Ні зерня не ўтаіўшы для сябе,





Вязуць, вязуць шматтонныя машыны


Спрадвеку блаславёны Богам хлеб –


У кожным доме ён заўжды адзіны


Для тысячы надзённейшых патрэб.





З ім дабрыні прыбавіцца на свеце,


І славяць хлеб царкоўныя званы...


Суцішыўся над полем вольны вецер


Настоены на хвалях збажыны.

Пісакі





Навагоддзе. Прыцемак імглісты.


Заціхае рэдакцыйны гам.


За сталом у шэфа летапісцы


Дэгустуюць віскі і бальзам.


Факт таўклі, як шчупака таптухай,


Множылі праекты цэлы год,


Часам несла так ад нас сівухай,


Што ў каноплі ўцякаў янот.


Тым не менш, пісалася някепска,


Чэшацца Кунцэвіч балазе:


Калі што, дык нам Міхалыч з Бельска


Для натхнення пляшку падвязе.


Я і сам за нашую газету


Усё аддам: хоць неба, хоць зямлю,


Нават і каханую кабету


За падпіску кожнаму ўступлю.


Тут усе жанчыны, як пралескі,


Аздабляюць рэдакцыйны свет.


Ім штодзень за гэта гумарэскі


Піша сэрцам Коля Падабед.


Нам, калегі, не хапае плёну,


Але ёсць упэўненасць падчас,


Што ўсіх нас у летапіс раёну


Занясе Карпечанка Міхась.


Новы год. Ледзь поўзаюць пісакі,


То змаўкаюць, то ўзнімаюць гам --


Ліжуць іх бадзячыя сабакі,


Бо ўдаліся віскі і бальзам.

Казулі





Як цені, як здані,


У шэрым асеннім тумане


Па ўзлеску, па гонях


Далей і далей ад пагоні


Дзецьмі да роднай матулі


Спуджана беглі казулі.


Не ўбачылі і не ўчулі –


Дублеты з машын паласнулі.


...Бяглянкі нібыта паснулі.


Стралкі аніяк не адчулі,


Што ў душы ім трапілі кулі.


Шкада паляўнічых, з якіх


Нямала сляпых і глухіх...

Восень у лесе





З дрэў стракатыя кашулі


Апусціліся на пні –


Рысі сытыя паснулі 


Ў вечаровай цішыні.





Дол хаваецца пад коўдру,


Замаўкае цецярук...


Удыхаю прэлы водар


І барвовую зару.





З хваляваннем заміраю


Над сухім баравіком,


Быццам сёння пакідаю


Назаўсёды родны дом.

Конь





Вядуць каня ў далёкія палі,


Вядуць яго без хамута, без плуга,


І селянін, як гаспадар зямлі,


Згубіў свайго памочніка і друга...

Абуджэнне





Над маўкліваю вёскай аблокі


Абяцаюць грыбныя дажджы...


Дом бацькоўскі такі адзінокі


Спахмурнеў на апошняй мяжы.


 


Яшчэ чэпка аконныя рамы


Абдымаюць халоднае шкло,


У якім ад вачэй маёй мамы 


Засталося святое святло.


  


Без яе -- занядбаныя градкі


Як не рады цяплу і дажджу...


Паспяшаю сюды без аглядкі


І з рыдлёўкі ачышчу іржу.





Дарагія, пяшчотныя, мілыя,


Хлебасольныя назаўжды,


Вы, вясковыя хаты  маўклівыя,


Абуджаеце гарады.

А што за душой?





За лесам – Залессе,


За полем – Заполле.


За возерам... За балотам...


За рэчкаю... За мяжой...


Сябе я пытаю:


А што там, за песняй –


За словам, за нотай?


А што за душой?

Каляды ў леснічоўцы





Небасхіл засмужаны завеяй,


Шыбы льюць няяркае святло,


За фіранкай – мары і надзеі,


Па-над лесам – вечара крыло.





Леснічоўку гэтую на ўзлеску 


Некалі складала талака,


І сарокі радасную вестку


Хутка неслі да лесавіка.





З таго часу кожныя каляды


Тут варожаць, вызначаюць лёс,


І на елцы цьмяныя гірлянды


Маскіруюць падарункаў воз.





Першы раз бліны пякуць дзяўчаты,


Першы раз запальваюць свячу,


На каляды да бацькоўскай хаты


Я і сам, акрылены, лячу.





Зыркаюць дзявочыя калені


З-пад крыса старога кажуха,


І свяча, пагойдваючы цені,


Некаму вяшчае жаніха.





У чаканні хлопцаў зухаватых


Множыцца бліноў духмяны стос.


Пройдуць калядоўнікі па хатах,


І, вядома ж, хтосьці з іх – Хрыстос.





Задушэўна праспяваюць песні,


Пажадаюць шчасця і ўдач


І гасцінцы, што з сабой прынеслі, 


Выкладуць на вышыты трапкач.

Верасень





Пажаўцелай спеласцю антонаўкі,


Квеценню апошняй верасоў


І вадою з партызанскай конаўкі


Прычасціцца еду я дамоў.





Каля хаты крылы плоту складзены,


Быццам бусел прыпыніў палёт…


Зруб “у лапу” майстравалі прадзеды,


Каб жытло служыла многа год.





Былі шчасцем сціплыя ўлазіны,


На куце сядзела талака,


Млечны шлях той радасцю ўражаны


Гушкала за вокнамі рака. 





Тут бялізну выбівалі пранікам,


Восенню вымочвалі пяньку...


Сёння я гляджуся ў хвалі праўнукам


Каб вітацца з продкам за руку.





Запакулле вераснем асмужана,


Льецца ў соты водар верасоў,


Дома я, і плоту ўзняцца суджана,


І буслу – ляцець у вырай зноў.

Раніца ў полі





У паўзмроку па-над полем каня


Крыламі вычэрчвае кругі,


Неба на людскія пакаянні


Адпускае знічкамі грахі.





Патухаюць у тумане зоркі,


І здаецца кані з вышыні –


Быццам палахлівыя палёўкі


Ад яе хаваюцца ў цяні.





Прахалодай хуткага світання


Лашчыць твар паветраны струмень,


І на першы сонечны прамень,


Як на мыш, спікіравала каня.

*   *   *


Неадступна мрояцца зарніцы,


Водар хлебнай нівы і раллі,


І шчакой так вабна прытуліцца,


Як да маці, да сырой зямлі.





З адчуваннем роднасці і згоды


Разумею мітынг і натоўп


І, перажываючы нягоды,


Падзяліцца радасцю гатоў.





Не дарэмна людзям добра разам,


І пустэльнік, згортваючы дні,


Называе вечнаю абразай


Тое, што няма ў яго радні.





Неадступна мрояцца вячэры –


Шумныя бяседы талакі,


І душы расчыненыя дзверы,


Нібы плынь празрыстая ракі.

*   *   *


Не замружу вачэй,


Не пачую


Ні слова праклёнаў


І аднойчы паверу:


На гэтай 


Планеце людзей


Той адзін чалавек,


Той шчаслівы


Адзіны з мільёнаў,


Хто ў суладдзі з прыродай


Уступае ў заўтрашні дзень.

І нявесты шчодра на талеркі


Наскрыляюць сала і каўбас,


Паднясуць па келіху гарэлкі


І прыгубяць самі ў добры час.





Леснічоўка слухае завею,


І чуваць ужо, як з-пад страхі


Услаўляюць зорную падзею


Вестуны світання – петухі.





Час настаў збірацца мне ў дарогу...


Заставайся ўтульным, родны дом,


Дзякуй за каляды, слава Богу, 


З песняй, з варажбой, з лесавіком.

Вочы лесу





Дзякуй вам, дубравы і паляны –


Беларусі мілай прыгажосць.


Казкаю лясной зачараваны,


Радуюся, што ў мяне вы ёсць.





Пагляджуся ў вочы маладыя


Дзіўнага святла баравікоў;


Тайнай заварожаны студыец


Спасцігаю талент мастакоў.





Прыўзнімаюць дрэвы вейкі-вецце,


І апенькі абдымаюць пні,


І няма бліжэй на белым свеце


Мне сяброў, знаёмых і радні.





Сёння ўранні зноў да лесу крочу,


Дзе ў лаўжах шчыруюць мурашы,


Паглядзецца ў маладыя вочы –


Даць спачынак стомленай душы.

Сялянка





На шурпатых далонях, як сонейка,


Каравай асвятляе пакой:


“Калі ласка, частуйцеся, госцейка,


Зараз вам прынясу сырадой”.





Гаспадыня – сялянка ўвішная,


Пра каханне гамонка цячэ…


Зачароўвае спелымі вішнямі


Прыцягальных, як тайна, вачэй.





І нішто не трывожаць, не кратае…


На зямлі ўсёй – толькі яна,


Быццам неба іконаю сватае,


Адхінуўшы фіранку з акна.





Твар святога Лукі добрай весткаю


Зычыць новы, цудоўнейшы, лёс…


Асыпаю жанчыну пралескамі,


Узнімаю да боскіх нябёс.





І кранаю далоні шурпатыя,


З вуснаў п’ю маладое віно,


Усміхаецца поўня над хатаю,


Незнарок зазірнуўшы ў акно.

Рунь і дровы





Кум Васіль куме Матруне


Па густой калгаснай руні


Дужым трактарам здалёк


Дровы волакам валок.





Так спяшаўся ён наўпросткі


Да Матруны на край вёскі,


Бо ў кумкі, ведаў ён,


Быццам старка, самагон.





Толькі выруліў у двор,


Брыгадзіра чорт прыпёр:


- Ай, Васіль, што нарабіў!


Спляжыў, пэўна, гектар ніў.





Ці твае аслеплі вочы,


Што з дарогі гэтак збочыў?


За такое парушэнне


Прыйдзеш заўтра на праўленне!





Кум Васіль куме Матруне


Кінуў дровы каля пуні,


І кума на грамаў сто


Павяла яго за стол.





Вось назаўтра ў канторы


Кіпіць бура, як на моры:


Тут, на чым стаіць зямля,


Асуджаюць Васіля.





Старшыня руку ўзнімае,


Да спакою заклікае,


І ў агульнай цішыні


Грымнуў голас старшыні:

Запаліце, матулі, лампады...





Не суняць успамінаў і болю –


Хоць камбат і хваліў: малайцы!


Як дзяды іх на Буйніцкім полі, 


На плато ваявалі байцы. 





Над Кабулам, над Джалалабадам


Плыў нацэленых выбухаў дым.


Запаліце, матулі, лампады –


Памаліцеся дзецям сваім.





Ні Алах, ні магутнейшы Божа


Не спынілі стыхію баёў,


Калі клалі ў цынкавы ложак


На адвечны спачын юнакоў.





Фіялетавай кветкай лаванды


Назаўсёды пазначаны сны...


Запаліце, матулі, лампады,


Вас гукаюць здалёку сыны.





Толькі ведайце: недзе на свеце


Яны гэтак жа помняць аб вас --


Там, у небе, палкоўнік Куцепаў


Іх ніколі не спіша ў запас.





Дык паклонімся ў пояс салдатам,


Якім выдаўся вогненны лёс.


Запаліце, матулі, лампады, --


Не хавайце упоцемках слёз.

Плуг





Памяць, увасобленая ў рэчы,


Воскам заварожаная ніць…


Прадзед рыхтаваўся да сустрэчы –


З праўнукам хацеў пагаманіць.





Яго плуг, аздоблены стагоддзем,


Гартаваны потам і раллёй,


З адмысловай тэхнікай у згодзе


Зноў у полі весняю парой.





У двары ніколі ён не лішні,


Не адзін заменены лямеш,


А дубовы габляваны дышаль,


Быццам дух сялянскі, не сагнеш.





І трымае сувязь пакаленняў


Баразны навошчаная ніць.


Так, напэўна, хочацца насенню


З коласам сваім пагаманіць.

- Нам сябры, на жаль, вядома –


Дысцыпліна, як салома,


Гнецца, крышыцца і трэцца


І таму, як мне здаецца,





Кожны наш механізатар,


Хто да выпіўкі аматар,


Будзе штраф плаціць! Па-перш,


Сто рублёў – ніяк не менш!





Чуў, Васіль? І май на ўвазе,


Што ў другім падобным разе


Аштрафуем цябе зноў


Аж на тысячу рублёў.





Наступілі адвячоркі,


Дружна высыпалі зоркі.


Брыгадзір дзівіўся зноў,


Як ад дрэмлючых лясоў





Кум Васіль куме Матруне


След у след па той жа руні


Тым жа трактарам здалёк


Сосны гонкія валок.

На цясніны спаўзаюць туманы...


Дык за кім ён, галоўнейшы бой? --


Землякі мае выйшлі з Афгана,


Каб пакінуць яго за сабой.





Зноў дувалы дымяцца, як ладан,


Эдэльвейсы ў гарах адцвілі...


Запаліце, матулі, лампады


І прыміце паклон да зямлі.

Спадчына





Сялянскі лад жыцця світаннем


Над Белай Руссю паўстае --


Нібыта дранікі ў смятане


На найшыкоўнейшым стале.





Вось хлопнуць дзверцы іншамаркі --


Унукаў высыпае рой,


Сквірчаць на скавародцы скваркі


У хаце дзедавай старой.





Тут пачарнелая істопка


Прапахла бульбай і смалой,


І я збіраю нетаропка


Багацце спадчыны маёй. 





Яго не змерыш і не злічыш,


Не ўмесціш ні ў адзін статут,


Пакуль яшчэ ліпіць пад ліпай


Дрыгавічоў радзінны кут.

На бацькоўскіх могілках





Не відно ні вулею, ні шыльды,


Ні раёўні, ні старых карцін...


Тут даўно без сваркі і без крыўды


Мірна спяць Хрысціна і Марцін.





З ліпай дуб, пагушкваючы цішу,


Ім вядуць аповед пра дзяцей:


Рана следам выправіўся Міша,


Дзесьці там, у небе, -- Пецькаў цень.





Кветкі абуджаюцца ў кронах,


Рупным пчолам моліцца святар.


Пад карой з магілаў памянёных


Горкі сок салодзіцца ў нектар.





Ціха ўспомнім нашых добрых продкаў,                                   


Надмагільны вымыем валун


І на радаўніцу з поўных сподкаў


Пакаштуем клёцкавы канун.





Душы іх пашлюць багацце сотам --


Цёплы мёд пальецца цераз край,


І ў калоду пад трухлявым плотам


Зноўку трапіць рой, нібыта ў рай.

Пустое і поўнае





Пусцеюць гнёзды, як пусцеюць хаты,


Самотны бусел вёску сцеражэ.


Ніхто канкрэтна ў тым не вінаваты:


Знікае кут, што ўсіх найдаражэй.





Тут могілкі струхнелымі крыжамі


Дакорліва рукаюцца са мной.


Затое прырастаюць гараджане,


Дзе банкі, рэстараны, казіно...





І ногі самі вывелі на поле,


Дзе неба зачапілася за рунь,


І там, за даляглядам, на прыволлі


Дамы люляюць новую зару.





І сёння навасёл угледзеў з ганку, 


Як аграгарадок папрыгажэў:


На вільчаку дыхтоўную буслянку


Па-гаспадарску бусел сцеражэ.

На перавале





Адцвілі заліўныя лугі,


Адраіліся дзікія пчолы...


Адчуванне дзіцячай тугі


Перад шыльдай пустуючай школы.





На Пятра, нібы вулей, царква:


Грахаводнікі шлюць пакаянні,


І схіляецца долу трава,


Каб расой асвяжыцца ўранні.





Так мінаюць найлепшыя дні,


Абуджаючы сум і пяшчоту.


На старым і кульгавым кані


Я спрабую аб’ехаць самоту.





Я спрабую ўзараць цаліну,


Дзе быльнёг на слядах тваіх вяне,


І ныраюць гракі ў баразну,


І лямех мацярыцца на камень...

Зялёны параход





Тут суніцы сонцам спеляць сокі


Ў соснах-матчах дрэмле даўніна,


Волат-зубр на зёлках адзінокі


Пасвіцца ад ночы да відна.


Золата цнатлівай баравіны


Зіхаціць жывіцаю -- смалой,


Верхавіны пругкай парусінай


Берагуць задумлівы спакой.


Чорны бусел аблятае з ранку


Запаведны, дарагі абшар


І нясе ў высокую буслянку


Буслянятам корм, як Божы дар.


І нішто яго не патрывожыць..


Толькі зрэдку ў выцвілых імхах


Нетаропка пройдзе рыжы вожык


На сваіх кароценькіх нагах...


Блаславёны змагаром-народам,


Родны лес зямлю ратуе зноў --


Ён плыве зялёным параходам


Між каменных белых гарадоў.


І ў Маскве, і ў Мінску, і ў Парыжы


Мрояцца мне ў велічы сталіц


Волат-зубр, чорны бусел, вожык рыжы,


Водар спелых соснаў і суніц.

Музыка





Як звонка распускаецца бутон,


Як ціха завядае лугавіна.


З чыгункі добра чуцен барытон,


Сапрана – нібы снежная лавіна.





Навокал – нотаў патаемны свет:


І, калі б нават разам птушкі змоўклі,


Гукае зоркі коміна кларнет,


Гучыць арган чакаемай паштоўкі.





І вочы ажываюць з-пад павек,


І ўсмешкі ўпрыгожваюць твары.


Без музыкі не можа чалавек


Ні адпачыць, ні працаваць, ні марыць.

Тайна





Ні смяяцца, ні плакаць не стану,


І малітву, як плынь, запаволю...


Я цябе, маю светлую тайну,


Адпускаю на вольную волю.





Дзе знямелі каменныя гмахі,


Дзе завялі самотныя кветкі,


Заспяваюць вясеннія птахі,


Пакідаючы цесныя клеткі.





І тады здагадаемся самі:


Нашы лёсы ад нас не залежаць...


Будуць нівы шумець каласамі,


А пачуцці – выходзіць за межы.





Упадзе ля каліткі падкова,


Навальніца запаліць маланку,


Як бадзяга, зусім выпадкова


Падыду да знаёмага ганку.





Пад нагамі хіснецца планета –


Не пазнае мяне мая тайна.


У аблоках пагасла камета,


І аб нечым смуткуе путана.

Альтэрнатыва





На голы лес, на сонныя хаціны,


На адпачынак стомленых людзей


Абрыдласцю халоднай павуціны


Зваліўся гром, і, значыць, быць бядзе.





Дурных прыкмет, што праўдзяцца адвеку,


Мне добры тузін выпала сустрэць...


Калі ў іх верыць, то для чалавека


Няма альтэрнатывы слову “смерць”.





Праз поцемкі пякельных прадказанняў,


Праз хітрасць звадак злых чараўнікоў


Нясу адно-адзінае каханне


І берагу адзіную любоў.





Яно – ад Бога – да маёй жанчыны, 


Што сонейкам напоўніла мой дом.


Яна – ад Маці—да святой Айчыны,


Да Белай Русі за маім акном.

Элегія





Саламяны спляту капялюш,


Выну з куфара дзедаву світку,


Жабраком між рамонак і руж


Раніцою пайду за калітку.





Я пайду міма ціхіх хацін,


Ля царквы і дзіцячых пляцовак


На ўзвышаны бераг Друці,


Дзе рыбак зачакаўся паклёвак.





Памалюся на хваляў сувой,


Пакланюся і броду, і віру,


Папрашу для Айчыны маёй


Ва Ўсявышняга шчасця і міру.

Даруй





Даруй, што позна я прыйшоў.


На золку затрымалі росы:


З сям’і аратых і касцоў,


То жыта жаў, то ткаў пракосы.


Даруй, што стомленым прыйшоў.





Даруй, што кветак не прынёс.


Я не згубіў іх сэнс высокі:


Не кожнаму даецца лёс


Пакінуць чыстымі вытокі.


Даруй, што шчасця не прынёс.





Даруй, што напаткаў цябе.


Адна зара, адно свячэнне.


Прызнання словы – нібы хлеб – 


Сваё не страцілі значэнне.


Даруй, што не пачуў цябе.

Бялынічы





Пастарэў, суцішыўся, не круціць


Колы млына затванелы вір...


Востраверхім стогам па-над Друццю


Углядаўся ў неба манастыр.





Ёсць паданне – яго сцены клалі


Рупныя прыгонныя майстры,


Дні і ночы рупна працавалі –


Зыркія наводзячы кастры.





Да аблокаў даставалі гмахі,


І свяціўся Божай Маці твар,


Тут уратаваліся манахі


 Ад ліхіх манголаў і татар. 





Хцівы Карл, Напалеон і Гітлер


Спрабавалі край заваяваць.


Землякі са зброяй і малітвай


Нішчылі захопніцкую раць.





Сёння іх нашчадкі ў добрай згодзе


З верай разам крочаць па жыцці;


Неўпрыкмет мяняюцца стагоддзі


Веснавой паводкай на Друці.





Поўняй пасярэбраныя ночы,


Малаком пабелены туман,


А найбольш святла струменяць вочы


Шчырых землякоў-бялынічан.

Пчаліны  рай





Бурштынам ліўся з медагонкі мёд,


Калі за вёскай грэчка адцвітала,


І пчол руплівых заціхаў палёт,


І алергію выклікала джала.





Святой Айчыны квецені запас


Напэўна, мне для шчасця дастатковы,


І самы лепшы, таямнічы, час,


Калі вясна струменіць пах мядовы.





Дзе песцікі, тычынкі, там – жыццё!


Рахманая пчала шчыруе зараз,


Каб на галінцы, нібы адкрыццё,


З вянка пялёсткаў выглянула завязь.





Калоды, вуллі, дуплы дрэў старых,


Суладны гул у лабірынце сотаў


Усцешвае музыкаю слых,


Нібы нектар пераўтварыўся ў ноты.





І зноў --  ручай бурштынавай смалы.


Я быццам зліўся з таямніцай раю


І зразумеў: усё, што адчуваю,


Мне перайшло ад кветкі, ад пчалы.

Матуліна песня





Спявала маці песню нада мною,


І цеста падыходзіла ў дзяжы.


Я быццам сёння чую: за сцяною


Вясеннія гукаюць капяжы.





Спявала маці... Ліпы па-над хатай


У вочы мне ўліваліся святлом,


Выводзіліся ў дуплах птушаняты,


Каб сонейкам узняцца над сялом.





Спявала маці... Дзікі мёд цадзіла


І ладанам свянціла новы дом,


І лысы поп, паводзячы кадзілам,


Мне вусны пэцкаў маладым віном.





Спявала мама... Ад бяды лячыла,


І бела-бела яблыні цвілі.


Лясная запаведная Айчына –


Мелодыя нябёсаў і зямлі.

Род





Калі ад крыўды закіпае кроў,


А на душы і роспачна, і цяжка,


Стрываю ўсё, бо я – з дрыгавічоў,


І прозвішча адно ў нас – Дзеравяшка.





У час ліхі, калі сыду ў нябыт,


Паклічу добрых продкаў  на падмогу,


І жменькай жыта для святой сяўбы


Яны асвецяць лёс мой і дарогу. 





Спрадвеку старажытны, моцны род


Надзённы хлеб свой здабываў на лядах...


За дабрыню і шчодрасць мой народ


Праслаўлены і ў песнях, і ў баладах...





Загіне дрэва – ды не счэзне лес


Ля кожнай вёскі мілай Беларусі:


Ён сцерпіць і стыхію, і прагрэс


І абароніць род. І я вярнуся...

На паляванні





Снег бялюткі, снег іскрысты


Ўвасабляе чысціню,


Паляўнічыя турысты


Сталі ўранні на лыжню.





Там, дзе поле, лес , кустоўе,


Ад журбы – імунітэт;


Спорт зімовы для здароўя --


Гэта моц, настрой, імпэт!





Не бяда, што йшчэ не злёгся


Пласт на руні і раллі,


Гэтак дыхаецца лёгка


На заснежанай зямлі.





Прэч – сумненні і ляноту!


Пошук. След. Драпежны звер.


Прага шчасця і палёту,


Трапных стрэлаў феерверк.

Цвярозы дзік





Дзіка пад дубам маладым


Паяльнай лямпаю смалілі,


І паляўнічыя над ім 


Лагодна фаўну хвалілі.





-- Дзічына – клас!


Мы заўтра зноў


Удала ўволю папалюем,


Сярод аленяў і дзікоў


І адпачнем, і пабалюем.





На водар смалі, па слядах


Прыйшоў да дуба егер жвавы:


Збіраўся пратакол складаць


На браканьерскія забавы.


Віно лілося. Віўся дым.


Слабелі ветры і марозы.


І быў пад дубам маладым


Адзіны дзік ушчэнт цвярозы.

Чаўны лотаці





Халадам вясну – не запалохаць:


Чэзне лёду крохкая скала,


І паўз рэчкі між кустамі лотаць


Жоўтымі чаўнамі паплыла.





Гэта значыць -- зноўку лета будзе!


Над Айчынай, нібы над Царквой,


Пахрысціў крыламі божы бусел


Неба дабравешчанскі сувой.





Радаўніца могілкі прыбрала...


Ведаю, мой вольны мілы птах:


Часу засталося гэтак мала


Лотаці жаўцець на паплавах.





Некалі заплачуць воскам свечы


У ячмень халодны і буйны,


Поп – зкзарх памоліцца пад вечар


На вянкоў маўклівыя чаўны.

Вехіры





Душу напоўніў прысмак волкі:


Святло Айчыны на зары


У вырай цёплы і далёкі


Нясуць на крылах вехіры.





На развітанне іх прывеціў


На позняй грэчцы першы снег,


Ялін зялёныя павеці


Далі прытулак і начлег.





І мне вільготнай парусінай


Трапечуць крылы ў вышыню,


І бор над сцежкаю ласінай


Вартуе ў гнёздах цішыню.





Але і ўвечары, і ўранні


У змроку хвоі, нібы здань,


З глыбінь стагоддзяў буркаванне


Зноў дасылае глухамань.





Буркуйце ж, галубы лясныя,


Я вашу тайну не крану...


Прыгожыя і маладыя,


Маю вяртаеце вясну.

Ліхая гадзіна





Вуголле і прысак на месцы хаціны --


Вечны дакор вайне.


Дзед не чакаў, што ліхая гадзіна


Святога жытла не міне.





Яе зацугляць бы і ў стойла паставіць


Дзікую, нібы  віхор,


Стыне вулкана гарачая лава,


Моўкне варожасць гор.





Моцы хапіла, новай і дзіўнай:


Продкі мёртвай вадой


Пачаставалі ліхую гадзіну --


Дому вярнулі спакой.





На папялішчы спорыцца праца –


Кожнаму трэба жытло...


Вуліцы, плошчы, заводы, палацы -- 


У сэрцы гарыць святло.





Новую хату свенцяць радзіны.


Бэз пад акном цвіце.


Людзі, не пусцім ліхую гадзіну


Ў радасны свет дзяцей...

Жанчыне





Зноў душу напоўнілі навацыі,


Зноў шкада мінулага да слёз;


Але хто  прызнае апеляцыі


У судзе насмешлівых нябёс?





Гэтай ношы, пэўна, не пазбавіцца,


Бо жыцця становіцца ўсё менш.


Што ж мяне, як бабніка і п’яніцу,


Ты яшчэ чакаеш і завеш?





Спас мядовы захаваў над пасекай


Водар вуснаў, летуценні слоў;


Ці то пачаткоўцам, ці то класікам


Я ў каханні шчасця не знайшоў.





Пэўна, лёс мой – сноўдацца паломнікам


Да чужых, падманлівых, святынь


І тваім адзіным палюбоўнікам


Засынаць на ложку залатым.

Ачышчэнне





Белы вецер на белай зямлі.


Цяжка зайцу дабрацца да руні.


Аж да чорнага вільчака пуні


Завірухі стугар намялі.





Воскам з катанак плавіцца лёд.


Лыжы – з ног, а ружжо – у запечак.


Слава Богу, што зноўку асечка –


Будзе ў ліскі вясною прыплод.





Лазня з каменкай – рай для гасцей


Над крыніцай на ножцы курынай...


Смалякі перамерзлай калінай


Дагараюць пад песні завей.





Лёгкі дух. Водар лісцяў густы.


Тут мякчэйшы палок за канапу,


Гнуткі венік мядзведжаю лапай


Гоніць прэч паляўнічы інстынкт.





У святліцу ўпускаю мароз.


І грахоўны, і жорсткі, і грубы


Белы свет пасля лазні мне любы,


Быццам зноў нарадзіўся Хрыстос.





      




















